
ՀԻՄՆԱՎՈՐՈՒՄ
Ընթացիկ իրավիճակը և իրավական ակտի ընդունման անհրաժեշտությունը
[bookmark: _GoBack]	«Հայաստանի Հանրապետության 2021 թվականի պետական բյուջեի մասին» Հայաստանի Հանրապետության օրենքում վերաբաշխում, փոփոխություններ ու լրացումներ և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ ու լրացումներ կատարելու մասին»  Կառավարության որոշման նախագծի ընդունումը պայմանավորված է Պետական պահպանության ծառայության բնականոն գործունեությունն ապահովելու անհրաժեշտությամբ: 
	Մասնավորապես, Պետական պահպանության ծառայությունն իրականացնում է պետական պահպանության օբյեկտների, ինչպես նաև նրանց մշտական և ժամանակավոր գտնվելու վայրերի` շենքերի, շինությունների, տրանսպորտային միջոցների անվտանգության ապահովումը:
	Պետական պահպանության ծառայությանն ամրացված ավտոմեքենաներից 5-ը շահագործվում են 20 տարուց ավելի, 17-ը՝ 15 տարուց ավելի, 40-ը՝ 10 տարուց ավելի:  
	Հաշվի առնելով այն հանգամանքը, որ Պետական պահպանության ծառայությանը     2021 թվականի ՀՀ պետական բյուջեով ավտոմեքենաների ձեռքբերման համար գումար չի տրամադրվել, Պետական պահպանության ծառայության բնականոն գործունեությունն ապահովելու և ավտոտնտեսության արդիականացման նպատակով ծառայության կողմից խնայված միջոցների հաշվին անհրաժեշտություն է առաջացել ձեռք բերել 5 հատուկ նշանակության ավտոմեքենա: Ձեռք բերվող ավտոմեքենաները չեն հանդիսանում ծառայողական ավտոմեքենաներ, ուստի Կառավարության 2008 թվականի հուլիսի 24-ի          N 830-Ն որոշումը կիրառելի չէ:
Պետական պահպանության ծառայության բազմաթիվ համակարգիչներ, տպիչներ և կենցաղային տեխնիկան շահագործման մեջ են գտնվում 10-15 տարի և դրանց մաշվածության պատճառով հետագա շահագործումը նպատակահարմար չէ, իսկ վերանորոգումն առաջացնում է անարդյունավետ ծախսեր, ինչպես նաև պահեստամասերի ձեռքբերման հետ կապված խնդիրներ։
Բացի այդ, 2020 թվականի Պետական պահպանության ծառայության խնայված միջոցների հաշվին իրականացված վերաբաշխմամբ, նախատեսվել է ձեռք բերել թվով 10 համակարգիչ, որոնց գնման նպատակով կազմակերպվել է ապրանքների ձեռքբերման ԳՀ ընթացակարգ, սակայն գնման ընթացակարգը հայտարարվել է չկայացած՝ համաձայն «Գնումների մասին» օրենքի 37-րդ հոդվածի 1-ին մասի 1-ին կետի (հայտերից ոչ մեկը չի համապատասխանել հրավերի պայմաններին)։ Արդյունքում հատկացված գումարները չեն օգտագործվել և հետ են վերադարձվել ՀՀ պետական բյուջե։
Նախագծի ընդունումից հետո պետական եկամուտներում և ծախսերում փոփոխություններ չեն առաջանա:
	Առաջարկվող կարգավորման բնույթը
Նախագծով առաջարկվում է Պետական պահպանության ծառայության 2021 թվականի ՀՀ պետական բյուջեով նախատեսված միջոցների տնտեսումները (77,363.4 հազար դրամ) ուղղել Պետական պահպանության ծառայության կարիքների համար ավտոմեքենաների, համակարգչային, կենցաղային տեխնիկայի և այլ ապրանքների ձեռքբերմանը: Խնայված միջոցների մեծամասնությունը գնման գործընթացի արդյունքում ձևավորված տնտեսումներն են: «Ապահովագրական ծախսեր» հոդվածից նվազեցվող գումարների մի մասը ձևավորվել է տարեսկզբին շահագործումից հանված (օտարման ներկայացված) տրանսպորտային միջոցների ԱՊՊԱ պայմանագրերի չկնքման հաշվին, իսկ մյուս մասը՝ ապահովագրական ընկերության կողմից կիրառվող բոնուսների հաշվին: «Տրանսպորտային նյութեր» հոդվածով 2021 թվականին ձեռք բերվող վառելիքի քանակը եղել է 2020 թվականի վառելիքի քանակին համարժեք, իսկ ձևավորված խնայողությունները գոյացել են՝ 2020 թվականի վառելիքի գների փոփոխման արդյունքում, մինչև գնման ընթացակարգի կազմակերպելը, անվանացանկում միավորի գնի և քանակների մեջ կատարված փոփոխությունների, ինչպես նաև կազմակերպված գնման ընթացակարգի արդյունքում տնտեսված միջոցների հաշվին: Նշված ծառայությունը և ապրանքները ներառված են եղել գնումների պլանում, սակայն դրանց գնման պահանջը դադարել է և մինչև տարեվերջ այդպիսի պահանջ չի առաջանալու:
Հիմք ընդունելով «Գնումների մասին» օրենքի 40-րդ հոդվածի պահանջները` գնման առարկաների համար գնման ընթացակարգ է ընտրվել էլեկտրոնային աճուրդը (ԷԱՃ): Գնորոշման համար իրականացվել են գնային հարցումներ համապատասխան ոլորտների ներկայացուցիչ կազմակերպություններից։ 
Ակնկալվող արդյունքը
Նախագծի ընդունման արդյունքում Պետական պահպանության ծառայության 2021 թվականի ՀՀ պետական բյուջեով նախատեսված միջոցների տնտեսումները (77,363.4 հազար դրամ) կուղղվեն ավտոմեքնենաների, համակարգչային, կենցաղային տեխնիկայի և այլ ապրանքների ձեռքբերմանը, որի արդյունքում առավել արդյունավետ կիրականացվեն ծառայության առջև դրված խնդիրների լուծման աշխատանքները: 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը բխում է Ազգային ժողովի 2021 թվականի օգոստոսի 26-ի          N ԱԺՈ-002-Ն որոշմամբ հաստատված Հայաստանի Հանրապետության կառավարության (2021-2026թթ.) ծրագրի 1-ին գլխից (Ազգային անվտանգության մարմինների կայուն համակարգ):

Ազգային անվտանգության ծառայություն
